
BERLIN, 19 PRILL - Pas vitesh ngecjeje,
BE-ja dëshiron t’i ringjallë
marrëdhëniet me Turqinë.
Bashkimi Evropian ka interes
strategjik për një mjedis të
qëndrueshëm në pjesën lindore të
Mesdheut dhe është i interesuar për
marrëdhënie me përfitim reciprok,
është thënë në deklaratën e
miratuar në Bruksel nga krerët e
shteteve dhe të qeverive të BE-së.
Megjithatë, thelbësore është nëse
Ankaraja do të marrë pjesë në
mënyrë konstruktive në këtë
proces.

Scholz: Jo gjithmonë një
partner i lehtë

“Turqia nuk është gjithmonë një
partner i lehtë, por është një

partner i rëndësishëm strategjik”, ka
thënë kancelari Olaf Scholz pas
përfundimit të samitit të BE-së në
Bruksel. Kjo vlen për “shumë,
shumë çështje” ka thënë Scholz.
Kjo është arsyeja pse për Turqinë,
vend aleat i NATO-s, nevojitet një
perspektivë e orientuar drejt së
ardhmes.

BE-ja dëshiron të rifillojë
negociatat me Turqinë

Gjermania ka sugjeruar që samiti i
BE-së “ta mandatojë mjaftueshëm”
Komisionin e BE-së që të zhvillojë
negociata për një marrëveshje për
migrimin me Turqinë dhe në
këmbim të saj lehtësimin e vizave
për qytetarët turq që duan të vijnë
në BE. “Bashkëpunimi i mirë është

në interes të të dyja palëve”, ka thënë
Scholz.

Bashkimi doganor

Përveç liberalizimit të vizave, krerët e
shteteve dhe qeverive të BE-së u
shprehën edhe në favor të vazhdimit
të bisedimeve për modernizimin e
bashkimit doganor mes BE-së dhe
Turqisë. Pas diskutimeve 27 krerët e
shteteve dhe të qeverive të BE-së
kanë vendosur në samitin e tyre që t’i
japin mandatin përkatës Komisionit
të BE-së. Komisioni i BE është
gjithashtu në favor të vazhdimit të
bisedimeve me Turqinë, por kohët e
fundit ka theksuar se qëndrimi
relativisht jokritik i Turqisë ndaj
Hamasit islamik bie ndesh me
qëndrimin e BE-së, që e klasifikon
këtë si një organizatë terroriste. /DW

BE-ja dëshiron t’i rifillojë 
negociatat me Turqinë

HELSINKI, 19 PRILL - Bashkimi
Evropian duhet të ndërmarrë
masa për ta ndihmuar Finlandën
që ta ndalë fluksin e emigrantëve
përmes Rusisë, ka thënë
kryeministri finlandez Petteri
Orpo. Vitin e kaluar Finlanda ka
mbyllur kufirin e saj të gjatë me
Rusinë pas rritjes së numrit të
personave që hynin në shtet,
përfshirë shtetas të Sirisë dhe
Somalisë. Helsinki e ka akuzuar

Moskën se po i përdorë si armë
emigrantët kundër tij dhe BE-së.
Por, kjo akuzë është hedhur

poshtë nga Kremlini. “Ne po
përgatisim një legjislacion, por
na duhen edhe masa nga BE-ja”,
tha Orpo, pa dhënë më shumë
detaje. Ai këtë deklaratë e bëri
gjatë vizitës që ka zhvilluar së
bashku me shefen e Komisionit
Evropian (KE), Ursula von der
Leyen, në kufirin që Finlanda
ndan me Rusinë.
Ndërsa Von der Leyen ka
deklaruar se KE-ja po punon

ngushtë me shtetet e origjinës së
emigrantëve dhe shtoi se
pajtohet me qëndrimin e
Finlandës. “Ajo çfarë shohim
është se një shtet po
instrumentralizon njerëzit e
varfër për të ushtruar presion
ndaj një shteti tjetër, prandaj
qartësisht kjo është një çështje e
sigurisë”, ka thënë ajo.
Masat për ta zgjidhur çështjen e
emigrantëve nga Rusia duhet të

jenë të tilla që të krijojnë një
balancë mes mbrojtjes së sigurisë
së kufijve dhe obligimeve
ndërkombëtare, ka thënë ajo.
Duke ndjekur shembullin e
Polonisë dhe Lituanisë në kufijtë
e tyre me Bjellorusinë, qeveria
finlandeze po harton një
legjislacion që do t’u lejonte
rojeve kufitare të ndalojnë që
azilkërkuesit nga Rusia të hyjnë
në Finlandë.

Finlanda kërkon ndihmën e BE-së për ndaljen e
fluksit të emigrantëve nga Rusia

PARIS, 19 PRILL - Përveç zbulimit të
dështimit të fuqisë ushtarake të
Iranit, pushtimi i Izraelit ndihmoi
shtetin hebre të dilte nga izolimi
ndërkombëtar i paprecedentë, siç
raporton historiani Ran Halevi,
drejtor i kërkimit në Qendrën
Kombëtare të Kërkimeve
Shkencore të Francës (CNRS) dhe
profesor në Qendrën Raymond
Aron për Studime Sociologjike dhe
Politike.
Dështimi më i madh i sulmit
iranian ndaj Izraelit në fakt i ofron
shtetit hebre një mundësi për të
përfunduar, në rrethana më pak të
vështira, fazën aktuale të luftës
kundër Hamasit.
Siç vlerëson historiani Ran Halevi,
Qeveria e Teheranit arriti qëllime
më pak të rëndësishme sesa donte
duke lëshuar qindra raketa dhe
dronë në territorin izraelit.
Por kjo bastisje është edhe më e
ndërlikuar pasi regjimi i mullahëve
e mbulon në mënyrë delikate
egërsinë e tij në mënyrë diskrete.
Në luftën në hije që është përfshirë
me shtetin hebre për vite me
radhë, regjimi në Teheran preferoi
ta mobilizonte Houthis, Hezbollah,

Hamas. Dhe shmangi çdo
provokim frontal, edhe pse
shërbimet izraelite rritën
shpërthimet në objektet
bërthamore, sulmet kibernetike
dhe atentatet në shënjestër të
inxhinierëve në tokën e tij.
Këtë herë sulmi në Damask, në një
konsullatë iraniane, ku dhjetë
anëtarë të Gardës Revolucionare u
vranë, duke përfshirë
komandantin e forcës Al-Quds në
Liban dhe Siri, çoi në një përgjigje
të menjëhershme, masive, që
rrezikoi t’i vinte flakën të gjithë
rajonit të Lindjes së Mesme.
Iranianët pretendojnë se armiku ka
shkatërruar një ndërtesë
diplomatike. Argumenti i Teheranit
duket komik nga një regjim që ka
pushtuar ambasadën amerikane
në Teheran për muaj të tërë. Dhe se
ata u kundërpërgjigjën, ata donin
të godisnin bazën ushtarake
Nevatim në Negev si një
paralajmërim. Padyshim se ata
synonin shumë më tepër.
Megjithatë, iranianët nuk mund të
parashikonin që 99 për qind e
këtyre dronëve do të kapeshin,
disa edhe mbi Jerusalem.

Kjo bastisje zbuloi dështimet e
sistemit ushtarak të Iranit, një
shtet që mund të shndërrohej në
një fuqi bërthamore, megjithëse
ka pajisje ushtarake
konvencionale të vjetruara dhe të
pamjaftueshme. Dështimi iranian
zbuloi gjithashtu efektivitetin
mbresëlënës të bashkëpunimit
strategjik midis Forcave të
Mbrojtjes të Izraelit (IDF) dhe
forcave amerikane, britanike,
franceze dhe jordaneze.
Gjithashtu, kontribuoi në daljen e
Izraelit nga izolimi ndërkombëtar i
paprecedentë, në rivendosjen e
aleancës së dëmtuar së fundmi
midis Jerusalemit dhe
Uashingtonit, si dhe në

konsolidimin e bashkëpunimit të
shtetit hebre me partnerët e tij
arabë. Sulmi iranian tregoi
përfitimet e paçmueshme të një
aleance strategjike, në të cilën
presidenti i ShBA-së, Joe Biden, ka
vazhduar ta nxisë kryeministrin
izraelit Benjamin Netanyahu që t’i
bashkohet.
Këto janë pasuri të paçmueshme
gjeopolitike që Izraeli rrezikon t’i
humbasë duke iu përgjigjur pa
vonesë një sulmi iranian. Përveç
kësaj, Izraeli ka emergjenca të tjera
si dhe mundësi për të menaxhuar.
Duke filluar me situatën në Rripin
e Gazës.
Lufta kundër Hamasit duhet të
përfundojë. Me tërheqjen e

shumicës së forcave izraelite,
kërcënimi i një sulmi të afërt në
Rafah nuk është në planet e afërta
të Tel Avivit.
Ne duhet të përballemi me faktet
ashtu siç janë: Izraeli ka dështuar
t’i arrijë plotësisht qëllimet që
vendosi një ditë pas sulmit të 7
tetorit nga Hamasi: ta eliminojë
organizatën sunite palestineze si
forcë politike dhe ushtarake: t’i
shpëtojë 133 personat që
vazhdojnë të mbahen pengë.
Ushtria izraelite ka dëmtuar rëndë
krahun ushtarak të Hamasit, por
pa e zvogëluar apo dobësuar
aftësinë e tij për t’i diktuar kushtet
e një armëpushimi të pritshëm.
Dhe nuk ka ndërmarrë hapat e
nevojshëm për ta zbutur krizën e
paimagjinueshme humanitare që
ka përfshirë Rripin e Gazës. Në
vetë Izraelin, dhjetëra mijëra
refugjatë nuk mund të kthehen në
shtëpitë e tyre. Megjithatë, qeveria
duket ende e pasigurt për pasojat
ushtarake dhe politike të kësaj
lufte. Për më tepër, ironia e
çështjes është se Netanyahu nuk
ka as mjetet politike për të bërë atë
që ka në mendje.

Irani po e “ndihmon” Izraelin 
t’i japë fund luftës në Gaza

PRISHTINË, 19 PRILL - Kryeministri i
Kosovës, Albin Kurti, tha se
stërvitjet ushtarake të Serbisë, të
quajtura “Vorbulla 2024”,
paraqesin kërcënime për
sigurinë e Kosovës dhe të rajonit
të Ballkanit Perëndimor.
Më 19 prill Forcat e Armatosura
Serbe mbajnë stërvitjet vjetore në
poligonin Peshter. Misioni
paqeruajtës i NATO-s në Kosovë,
KFOR, ka njoftuar se shefi i këtij
misioni, gjeneralmajori Ozkan
Ulutas, do t’i vëzhgojë stërvitjet
në Serbi, për të cilat Beogradi e ka
njoftuar KFOR-in për përgatitjet
për mbajtjen e tyre.
Gjatë mbikëqyrjes së punimeve
që po bëhen për ndërtimin e një
rruge në Klinë, Kurti u pyet nga
gazetarët lidhur me situatën në
veriun e Kosovës të banuar me
shumicë serbe.
Ai tha se në veri organet e
Kosovës të sigurisë janë “të

pranishme dhe funksionale”, por
shtoi se 30 kilometra larg kufirit
me Kosovën, Serbia po kryen

stërvitje ushtarake. “Ata sot do të
bëjnë ushtrime me dronë
luftarakë kamikazë dhe vendi ku

do të bëhen këto ushtrime,
përveç se është 30 kilometra larg
kufirit të Kosovës, është vetëm 3
kilometra larg kufirit të Serbisë
me Malin e Zi. Kjo është edhe një
dëshmi që Serbia është
autoriteti, instanca, faktori e
aktori kryesor i përpjekjeve
destabilizuese për rajonin e
Ballkanit Perëndimor dhe
paraqet kërcënim edhe për
Republikën tonë, që ata nuk e
njohin, por edhe për sigurinë e të
gjithë qytetarëve në rajonin
tonë”, tha Kurti.
Por, sa i përket pjesëmarrjes së
shefit të KFOR-it në këto stërvitje
në Serbi, zëdhënësi i KFOR-it,
koloneli Ulutas, tha se
pjesëmarrja “reflekton raportin
efektiv që KFOR-i dhe Forcat e
Armatosura Serbe kanë zhvilluar
përgjatë viteve”, përfshirë edhe
përmes kontakteve të rregullta
që kanë me shefin e ushtrisë

serbe, “por edhe përmes
vëzhgimeve në të kaluarën që
KFOR-i u ka bërë stërvitjeve të
Forcave të Armatosura Serbe”.
Për praninë dhe stërvitjet
ushtarake serbe pranë Kosovës,
Kosova kishte reaguar edhe më
herët. Që nga shtatori i vitit të
kaluar, kur një grup i armatosur i
serbëve sulmoi Policinë e
Kosovës në Zveçan, autoritetet
në Kosovë disa herë e kanë
akuzuar Serbinë se vendos afër
kufirit trupat e saj.
Në mars tëa këtij viti ishte hera e
fundit që Kosova pretendoi se
Serbia kishte dërguar njësite
ushtarake pranë kufirit, por këto
pretendime të bëra nga
kryeministri i Kosovës, Albin
Kurti, u hodhën poshtë nga
autoritetet serbe.
Kosova dhe Serbia ndajnë një
vijë kufitare të gjatë rreth 400
kilometra.

Kurti i konsideron “kërcënime” 
stërvitjet në Serbi 

PRISHTINË, 19 PRILL - Kryeministri
Albin Kurti ka vizituar të premten
fillimin e punimeve të zgjerimit të
rrugës nacionale N-9, segmenti
Kijevë - Dollc. Derisa lloti i parë i
këtij segmenti rrugor është në
ritenderim, kryeministri Kurti gjatë
njoftimit me punëkryesin e
mbikëqyrësin e punëve të kryera,
u shpreh i lumtur për inaugurimin
e lloteve 2, 3 dhe 4, me gjatësi afër
11 kilometra, në vlerë të

përgjithshme prej më pak se 21
milionë euros. Ai i uroi punë të
mbarë pronarit, menaxherëve dhe
punëtorëve për punën e
përbashkët për një arterie tejet të
rëndësishme infrastrukturore, që e
lidh kryeqytetin me pjesën
perëndimore të republikës sonë.
Ministri i Mjedisit, Planifikimit
Hapësinor dhe Infrastrukturës,
Liburn Aliu, deklaroi se për
projektet që po zhvillohen brenda

këtij mandati, po i kushtohet
rëndësi cilësisë së projektimeve që
në fazën e dizajnimit, në fazën e
realizimit të punimeve, si dhe
çështjeve që iu përkasin
shpronësimeve në kohë.
Ndërkaq zëvendësministri i
Mjedisit, Planifikimit Hapësinor
dhe Infrastrukturës, Hysen
Durmishi, shprehi bindjen për
realizimin efikas të tre lloteve të
këtij segmenti rrugor. “Janë pra tri

llote, që afatet e kryerjes, afati më i
gjatë është 460 ditë për llotin më të
madh, por duke e parë
angazhimin edhe të kompanive,
por edhe të mbikëqyrjes së
jashtme, të cilën e kemi
kontraktuar, unë jam i bindur se
do t’i realizojmë para këtij afati që
të tri llotet”, tha ai.
Për ta parë nga afër fillimin e këtij
projekti, bashkë me kryeministrin
Kurti, ishin ministri i Mjedisit,

Planifikimit Hapësinor dhe
Infrastrukturës, Liburn Aliu,
zëvendësi i tij, Hysen Durmishi,
ministri i Administrimit dhe
Pushtetit Lokal, Elbert Krasniqi
dhe zëvendësministri i Arsimit,
Shkencës, Teknologjisë dhe
Inovacionit, Taulant Kelmendi. 
Pas segmentit Kijevë - Dollc vjen ai
Dollc - Ramun, për të cilin do të
bëhet hapja e procesit për
tenderim në muajin maj.

Nisin punimet në zgjerimin 
e rrugës Kijevë - Dollc

PRISHTINË, 19 PRILL - Në vazhdën
e zbatimit të Planit Vjetor të
Auditimit për sezonin auditues
2023/2024, Zyra Kombëtare e
Auditimit (ZKA) është duke
realizuar auditimin e
performancës “Procesi i lejeve
të ndërtimit në komunën e
Prishtinës” për periudhën
2021-2023. 
Auditimi do të vlerësojë nëse
komuna e Prishtinës përdori në
mënyrë efektive dhe efikase
mekanizmat që sigurojnë se

ndërtimet e larta janë në
përputhje me planifikimet
hapësinore si dhe nëse
komuna përdori mekanizmat
në dispozicion për të siguruar
se janë lëshuar certifikatat e
përdorimit e që përbëjnë
vërtetim të cilësisë dhe sigurisë
së ndërtesave për përdorim.
Duke pasur parasysh
zhvillimin e hovshëm të
ndërtimeve të larta në
komunën e Prishtinës dhe
sigurimin e kushteve sa më

cilësore të banimit, Zyra
Kombëtare e Audimit përmes
këtij auditimi do ta vlerësojë
gjendjen aktuale me qëllim të
përmirësimit të procesit të
lejeve të ndërtimit dhe pajisjes
me certifikata të përdorimit në
komunën e Prishtinës. 
ZKA-ja vlerëson se është me
interes për publikun vlerësimi i
procesit të dhënies së lejeve të
ndërtimit që nga planifikimi e
deri te lëshimi i certifikatave të
përdorimit.

ZKA-ja auditon procesin e lejeve të ndërtimit në komunën e Prishtinës  

PRISHTINË, 19 PRILL - Kryetarët
shqiptarë të katër komunave me
shumicë serbe në veri të Kosovës
do t’i sigurojnë vetes së paku një
vit qeverisje të sigurt nëse nuk
zëvendësohen nga pjesëtarë të
komunitetit serb të dielën, thotë
për “Radion Evropa e Lirë”, Eugen
Cakolli nga Instituti Demokratik i
Kosovës.
Ai thekson se nëse votimi për
shkarkimin e kryetarëve më 21
prill nuk rezulton i suksesshëm,
nisma e re për këtë qëllim nuk do
të mund të merret në 12 muajt e
ardhshëm. “Kjo rrethanë është
domethënëse, sepse e bën të
pamundur mbajtjen e zgjedhjeve
të jashtëzakonshme në ato
komuna, sidomos nëse e kemi
parasysh edhe faktin se në vitin
2025 do të mbahen zgjedhjet e
rregullta lokale, të cilat zakonisht
shpallen në tremujorin e dytë të
vitit paraprak [në këtë rast më
2024]”, thotë Cakolli.
Në anën tjetër, politologu nga
Beogradi, Ognjen Gogiq, vlerëson
se kryetarët shqiptarë që mbeten
në pushtet mund ta thellojnë
krizën dhe t’i rrisin sërish
tensionet në terren.
Popullata shumicë serbe në
Mitrovicë të Veriut, Leposaviq,
Zveçan dhe Zubin Potok nuk i
pranon kryetarët shqiptarë, por
ka shumë mundësi që, më 21
prill, të mos votojë për largimin e
tyre. Kjo, pasi Lista Serbe - partia
më e madhe e serbëve në Kosovë,
e cila mbështetet nga Beogradi - i
ftoi për bojkot.
Për shkarkimin e kryetarëve
duhet që opsioni “Po” të rrethohet
nga së paku 50 për qind plus një
votues me të drejtë vote, në
secilën nga katër komunat në veri
të Kosovës.

Çfarë thonë qytetarët në
veri?

Sërgjani nga Leposaviqi thotë se
nuk sheh rrugëdalje. Ai beson se
situata, pas votimit të së dielës, do
të mund të normalizohet vetëm
me ndihmën e bashkësisë
ndërkombëtare. “Është kohë e
vështirë, askush nuk e di se si do
të jetë [pas së dielës]. Zgjedhjet
duhet të mbahen, por si - kjo
është një çështje që do
marrëveshje më të madhe”, thotë
ai. “Kjo krizë vështirë se do të ketë
fund”, thotë Stojadini, gjithashtu
nga Leposaviqi.
Edhe Bogdani nga Mitrovica e
Veriut beson se kriza do të
thellohet dhe shton se

“parashikimet për popullin serb
në Kosovë nuk janë të mira”.
Për bashkëqytetaren e tij, Marija,
“gjendja e serbëve në Kosovë nuk
ka qenë kurrë më e keqe”. “Ka
rryma të mëdha politike që luajnë
rol këtu dhe çdo gjë do të rëndojë
mbi kurrizin e qytetarëve”, thotë
ajo.
Votimi më 21 prill organizohet në
bazë të Udhëzimit Administrativ
që hartoi Qeveria e Kosovës, pas
presionit të bashkësisë
ndërkombëtare për shpalljen e
zgjedhjeve të reja në komunat në
veri.
Kryetarët shqiptarë morën
pushtetin atje, pasi Lista Serbe u
bëri thirrje qytetarëve që t’i
bojkotojnë zgjedhjet e prillit 2023,
të cilat u organizuan pas largimit
të serbëve nga institucionet e
Kosovës në nëntor të vitit 2022 -
edhe atëherë me iniciativën e
Listës Serbe.
Kjo parti, ndërkohë, kërkoi
zgjedhje të reja, mbështeti
peticionin e qytetarëve për
shkarkimin e kryetarëve, por, më
7 prill, njoftoi se nuk do të marrë
pjesë në votimin për shkarkimin e
kryetarëve.
Si një prej arsyeve, Lista Serbe
përmendi listën e vjetruar të
votuesve.
Gogiq thotë se Lista Serbe zgjodhi
“vijën e rezistencës më të vogël”
dhe shton se duhej të bënte më
shumë përpjekje dhe t’iu
shpjegonte qytetarëve përse
është e rëndësishme që votimi i
21 prillit të jetë i suksesshëm.
“Ata e panë se e kanë të vështirë të
mobilizojnë njerëz në numër të
mjaftueshëm dhe më pas, për të
mos i dhënë legjitimitet kësaj
vote, zgjodhën bojkotimin”, thotë
Gogiq, duke kujtuar se ky
qëndrim u kritikua edhe nga
vendet e QUINT-it: SHBA-ja,
Mbretëria e Bashkuar, Franca,
Italia dhe Gjermania.

“Problemi i vetëqeverisjes
joefikase lokale”

Gogiq thotë se pas votimit të së
dielës, kryetarët shqiptarë do të
ndihen “të fuqishëm”, sepse nuk
do të zëvendësohen dhe do të
mund të vazhdojnë të marrin
vendime që popullata lokale
serbe nuk i mbështet. Në këtë
mënyrë, sipas tij, ata do ta
thellojnë hendekun që tashmë
ekziston. “Problemi këtu nuk
është vetëm se nuk ka kryetarë
komunash që e pasqyrojnë
vullnetin e popullatës, por se

strukturat komunale janë
joefektive, marrë parasysh se
edhe zyrtarët komunalë janë
larguar nga institucionet [në vitin
2022] dhe nuk ka pasur
zëvendësim adekuat të
personelit”, thotë ai.
Nenad Radosavleviq, drejtor i
Departamentit për Sport, Rini
dhe Kulturë në komunën e
Leposaviqit, konfirmon se
komunat nuk punojnë me
kapacitetin e tyre të plotë. “Më me
rëndësi është shpenzimi i
buxhetit për disa projekte shumë
të rëndësishme dhe ai po ec
shumë ngadalë. Nuk kemi njerëz
të kualifikuar për të shpallur
procedura të tenderit... Kemi
problem të madh, po angazhojmë
njerëz nga komuna të tjera. Por,
kjo nuk do të mund të vazhdojë
nëse nuk reagon Qeveria e
Kosovës”, thotë Radosavleviq për
“Radion Evropa e Lirë”.
Radsoavleviq ka thënë më herët se
ka pranuar të jetë drejtor i
Departamentit për Sport, Rini dhe
Kulturë në komunën e
Leposaviqit, në mënyrë që të

shfrytëzohet buxheti i planifikuar,
derisa kriza në veri të vazhdojë.
Tani, ai shfaq besimin se do të
gjendet një mënyrë për t’i shpallur
zgjedhjet e reja në komunat në
veri dhe se çdo gjë “do të kthehet
në normalitet”.

Përgatitjet e fundit para
votimit

Edhe pse duket se votimi i së
dielës do të jetë i pasuksesshëm,
Komisioni Qendror i Zgjedhjeve i
Kosovës është duke i bërë
përgatitjet e fundit.
Sipas udhëzimeve të publikuara,
qytetarët mund të përgjigjen me
“Po” ose “Jo” në pyetjen se a
pajtohen që kryetari i njërës prej
katër komunave në veri të
Kosovës të shkarkohet.
Qendrat e votimit do të jenë të
hapura nga ora 07:00 deri në
19:00.
Por, ajo që nuk dihet ende, është
se ku do të hapen qendrat e
votimit.
Zgjedhjet e fundit lokale, në prill të
vitit 2023, u mbajtën në

kontejnerë, për shkak se drejtorët
e institucioneve arsimore nuk
dhanë leje që qendrat e votimit të
hapeshin në ambientet e tyre - gjë
që ishte praktikë më herët.
Institucionet arsimore në
mjediset me shumicë serbe në
Kosovë punojnë nën sistemin serb.
KQZ-ja tha se 33 institucione
arsimore refuzuan t’i ofrojnë
objektet e tyre për votimet për ose
kundër largimit të kryetarëve
shqiptarë në Mitrovicë të Veriut,
Leposaviq, Zveçan dhe Zubin
Potok.
Gjithashtu, u tha se po punohet në
mënyrë intensive për gjetjen e
lokacioneve të reja alternative, që
do të shërbejnë si qendra votimi
më 21 prill, ndonëse ligji “i detyron
komunat dhe drejtorët e shkollave
t’i ofrojnë ambientet publike për
qëllime votimi”.
Ministri i Punëve të Brendshme i
Kosovës, Xhelal Sveçla, tha më 18
prill se policia apo Ministria e
Brendshme janë të gatshme t’i
ndihmojnë KQZ-së për të
organizuar një votim të mirë dhe
paqësor.

Çfarë pas votimit 
të dielën në veri?

Kryeministri Albin Kurti u bëri thirrje të gjithë
qytetarëve në katër komunat në veri, të banuara
me shumicë serbe, që të marrin pjesë në votimet e
21 prillit, kur do të vendoset nëse qytetarët duan t’i
largojnë ose jo katër kryetarët shqiptarë. Ndërkaq
Eugen Cakolli, nga Instituti Demokratik i Kosovës,
ka theksuar se kryetarët shqiptarë të katër
komunave me shumicë serbe në veri të Kosovës
do t’i sigurojnë vetes së paku një vit qeverisje të
sigurt nëse nuk zëvendësohen nga pjesëtarë të
komunitetit serb të dielën

Kryeministri i Kosovës, Albin
Kurti, u bëri thirrje të gjithë
qytetarëve në katër komunat në
veri të Kosovës, të banuara me
shumicë serbe, që të marrin pjesë
në votimet e 21 prillit, kur do të
vendoset nëse qytetarët duan t’i
largojnë ose jo katër kryetarët
shqiptarë.
Gjatë pjesëmarrjes në një ngjarje
në Klinë më 19 prill, Kurti tha se
kryetarët shqiptarë të Zveçanit,
Leposaviqit, Zubin Potokut dhe
Mitrovicës së Veriut nuk mund
t’iu merret mandati ndryshe
përpos përmes një procesi

demokratik. “Këta kryetarë mund
të dalin nga zyrat, por jo me
banda fashiste, që dhunojnë
KFOR-in, gazetarët dhe Policinë e
Kosovës. Me zgjedhje hyhet në
zyrë. Nuk hyhet në zyrë me as me
bomba, as me granata dhe as me
armë të tjera, me të cilat janë
sulmuar personeli i sigurisë dhe
gazetarët në komunat veriore”,
tha Kurti, duke shtuar se 21 prilli
është shansi. “Unë i ftoj të gjithë
qytetarët në veri, pa dallim etnie,
moshe e gjinie, që të dalin e të
votojnë më 21 prill për t’ua
ndërprerë këtyre katër kryetarëve

mandatin, ata që mendojnë se
nuk kanë qeverisur mirë, apo
mendojnë se ka njerëz më të mirë
që një orë e më parë duhet të jenë
në ato zyra. Por, gjithçka duhet
me proces demokratik ligjor, e jo
me bandat e dhunshme që
rrethojnë ndërtesat e komunave.
Ashtu nuk mund të hysh në zyra”,
shtoi ai.
Kryeministri tha se Qeveria e
Kosovës jep garanci që nëse
qytetarët vendosin t’i shkarkojnë
kryetarët aktualë, ai vendim do të
zbatohet “në plotni dhe në
shpejtësi”.

Kurti: Kryetarët në veri largohen vetëm
përmes votimeve, e jo bandave

Lirim GECI

PRISHTINË, 19 PRILL - Ndonëse
kanë kaluar gati katër vjet që
prej se ish-presidenti Hashim
Thaçi gjendet në paraburgim në
Hagë, kryeministri Albin Kurti
dhe zyrtarë të Lëvizjes
Vetëvendosje vazhdojnë të
merren me të. Kurti të premten
është marrë me Thaçin, duke iu
referuar 11-vjetorit të
nënshkrimit të marrëveshjes së
Brukselit. “Sot bëhen 11 vjet nga
marrëveshja e 19 prillit e vitit
2013 mes Kosovës dhe Serbisë,
nënshkruar nga kryeministrat e
atëhershëm, Thaçi dhe Daçiq.
Marrëveshja i ka 15 nene ku 6
nenet e para merren me një
‘Asociacion/Bashkësi të
komunave me shumicë Serbe
në Kosovë’. Nenet tjera në vijim
merren me integrimin e
komunitetit serb në institucione
të Kosovës, çështjen e energjisë
dhe pajtimin që të mos
pengohet rrugëtimi i njëri-tjetrit
drejt integrimit në BE. Zbatimi i
neneve për ‘Asociacionin’ u
përcoll me një marrëveshje

tjetër të parimeve të
përgj i thshme/elementeve
kryesore që u pat arritur dy vjet
më vonë, më 25 gusht të vitit
2015, nga kryeministrat e asaj
kohe Mustafa dhe Vuçiq. Kjo e
fundit përfundoi në Gjykatë
Kushtetuese në dhjetor të atij
viti. Doemos, pasi që
marrëveshja e vitit 2015 buronte
nga ajo e vitit 2013, gjykata u
mor me të dyja”, ka shkruar
Kurti në “Facebook”, por kur ka
qenë në opozitë ishte zotuar se
do t’i shfuqizonte të gjitha
marrëveshjet me Serbinë.
Natyrisht një gjë e tillë nuk ka
ndodhur pas ardhjes në
pushtet, ku Kurti në Bruksel dhe
në Ohër në vitin 2023 është
pajtuar t’i zbatojë të gjitha
marrëveshjet e mëparshme,
duke përfshirë edhe
“Zajednicën”, të cilën e kishte
kundërshtuar fuqishëm.
Kryeministri Kurti, duke iu
referuar marrëveshjes së vitit
2013 dhe 2015, i ka fajësuar
qeveritë e kaluara, duke u
munduar t’i arsyetojë vendimet
e veta. “Para 11 vjetëve u arrit
një marrëveshje e cila, në njërën

anë, shkelte Kushtetutën e
Kosovës e, në anën tjetër, u shkel
nga Serbia. Vitin e kaluar kemi
arritur një marrëveshje të Re
Bazike e cila, në njërën anë, sjell
njohjen reciproke de facto dhe
normalizim të marrëdhënieve
mes Kosovës dhe Serbisë, e në
anën tjetër, përmes nenit 7,
adreson gjetjet e Gjykatës
Kushtetuese ndaj ‘Asociacionit’”,
ka shkruar Kurti, duke u marrë
me Thaçin edhe sa i përket
zotimit të Thaçit me ish-shefin e
NATO-s. “Serbia, në vend që të
pranojë të nënshkruajë
Marrëveshjen Bazike të vitit të
kaluar të arritur në Bruksel ku e
ka nenin 7, po insiston e kërkon
ato dy marrëveshjet e viteve
2013 e 2015 që përbëjnë shkelje
të dyfishtë. Nuk mund të flasim
e diskutojmë vetëm për
‘Asociacionin’: pa e pranuar dhe
respektuar marrëveshjen bazike
(Bruksel, 27 shkurt 2023) me
aneksin e zbatimit (Ohër, 18
mars 2023), pa përfshirë të
gjitha 39 marrëveshjet e
dakordimet në Bruksel (neni 10 i
marrëveshjes bazike), pa
konstatuar që marrëveshja
Thaçi-Daçiq (2013) është
shkelur dhe vijon të shkelet nga
Serbia kurse vazhdimi i saj
Mustafa-Vuçiq (2015) është
rrëzuar në Gjykatë Kushtetuese.
E sot u bënë 11 vjet edhe nga
zotimi i njëanshëm i ish-
kryeministrit Thaçi në Bruksel te
sekretari i atëhershëm i
përgjithshëm i NATO-s,
Rasmussen, se FSK nuk do ta
kalojë lumin Ibër pa lejen e
KFOR-it. Në këtë 11 vjetor,
ushtria e Serbisë në Peshter të
Sanxhakut (30 kilometra larg
kufirit të Kosovës e 3 kilometra
larg atij të Malit të Zi) do të
lansojë ushtrime me dronë

luftarakë kamikazë! Qeveria jonë
ka shumë më tepër probleme të
trashëguara për progresin e
Kosovës sesa sfida të kohës. E
përkundër të gjitha atyre, po ia
dalim me sukses”, ka shkruar
Kurti.

Çitaku, Kurtit: E di që po
të mungon Thaçi, por

duro edhe pak, se dielli
do të lindë përsëri!

Ndaj akuzave të kryeministrit
Albin Kurti në adresë të ish-
presidentit dhe ish-kryeministrit
Hashim Thaçi ka reaguar
sekretarja e përgjithshme e
Partisë Demokratike të Kosovës
(PDK), Vlora Çitaku. Ajo ka thënë
se derisa Thaçi është duke e
mbrojtur luftën e UÇK-së në
Hagë, Kurti vazhdon të merret
me të.
“Kryeministri Kurti iu paska
rikthyer sot përsëri
marrëveshjeve të vitit 2013 dhe
vitit 2015 – ato që numri dy i
partisë së tij, kryetari i Kuvendit,
Glauk Konjufca, ka thënë se janë
të mira dhe të dëshiruara.
Gjithsesi, në interes të tij dhe
për pak oksigjen ditor politik, ai
qenka mundu me u marrë
prapë me presidentin Thaçi, ani
pse ai po bën tri vjet e gjysmë i
mbyllur në Hagë – në mbrojtje të
luftës së shenjtë të popullit tonë
për liri. Është e pabesueshme se
si një gjë kryeministri Kurti nuk e
ka kuptuar ende. Që Hashim
Thaçi, edhe kundër vullnetit të
tij, do të mbahet mend si
kryeministri i Pavarësisë së
Kosovës”, ka shkruar Çitaku në
“Facebook”.
Më tutje, Çitaku i ka thënë Kurtit
se do të mbahet në mend për

autonominë politike për serbët
në veri të Kosovës. “Albin Kurti, i
cili sot ka mbushur 1124 ditë si
kryeministër, i dyti më jetëgjatë
në vend, do të mbahet mend
vetëm si Kryeministri i
Autonomisë Politike për serbët e
pjesës veriore të Kosovës.
Marrëveshja bazike të cilën ai e
ka pranuar vitin e kaluar në
Bruksel, i ka humbur njohjen e
ndërsjellë Kosovës dhe i ka sjellë
një sërë pasojash afatgjate dhe të
patjetërsueshme vendit – që
tkurrin sovranitetin e shtetit
tonë. Ndërkaq, për këtë pjesën
tjetër të qeverisjes, s’kemi çfarë
të themi. Nëse Hashim Thaçi ka
ndërtuar autostrada moderne,
shkolla, i ka rritur pagat, ka
ndërtuar institucionet dhe ka
vënë në binar funksionimin e
shtetit – trashëgimia e vetme që
do t’i mbetet në CV-në e tij si
kryeministër Albin Kurtit,
mbetet ura tri metra e
Saradranit.  Kaq, rreth
krahasimit tënd kaq të dëshiruar
me presidentin Thaçi,
Kryeministër. E di që po të
mungon, meqë po vazhdon ta
përmendësh çdo ditë, por duro
edhe pak. Dielli do të lind
përsëri”, ka shkruar Çitaku.
Hashim Thaçi së bashku me
Kadri Veselin, Rexhep Selimin
dhe Jakup Krasniqin gjendën në
paraburgim që nga fillimi i
nëntorit të vitit 2020. Procesi
gjyqësor ndaj tyre ka filluar në
prill të vitit 2023. Kujtojmë se për
shkak të mospërkrahjes
financiare të qeverisë Kurti,
avokati kryesor i Hashim Thaçit,
Gregory Kehoe, është larguar
nga ekipi mbrojtës. Për
mosmbështetje të duhur
financiare janë ankuar edhe
ekipet e tjera mbrojtëse në rastin
e liderëve të UÇK-së. 

Kurtit assesi s’i hiqet 
Thaçi nga mendja

Kryeministri i Kosovës, Albin Kurti, vazhdon të
merret me ish-presidentin Hashim Thaçi edhe
pse kanë kaluar gati katër vjet që ai është duke
u mbajtur në paraburgim në Hagë. Kurti e ka
akuzuar Thaçin për marrëveshjen e vitit 2013,
ndonëse në Bruksel dhe Ohër është pajtuar për
zbatimin e të gjitha marrëveshjeve që janë
arritur në të kaluarën, duke përfshirë edhe
“Zajedinicën”. Ndaj këtyre akuzave ka reaguar
sekretarja e përgjithshme e PDK-së, Vlora
Çitaku, e cila ka thënë se Kurtit i “mungon
Thaçi”, duke kërkuar të durojë edhe pak. Ajo ka
thënë se Thaçi do të mbahet në mend për
shumë projekti madhore, duke përfshirë edhe
pavarësinë, ndërsa Kurti me urën e Saradranit

Ndërhyrja në Maqedoni të Veriut, 
e pamoralshme dhe 

politikisht e dëmshme 

Udbashët kundër UÇK-së:
Kurrë nuk ka qenë një situatë
më dyfytyrëshe sa i përket të
kaluarës së lavdishme që
ndërlidhet me luftën e
lavdishme të së lavdishmes
Ushtri Çlirimtare e Kosovës falë
së cilës e kemi këtë liri që e kemi
dhe këtë shtet që e kemi. Lavdia
dhe nderi iu takon atyre që e
bënë luftën dhe atyre që e
ndihmuan dhe e përkrahën me
mundësitë që i kishin, kurse
turpi dhe përbuzja iu takon
atyre që ishin kundër luftës por
që më së shumti përfituan,
politikisht dhe materialisht.
Bartësit e luftës çlirimtare u
ndoqën dhe u përndoqën nga
Serbia, UNMIK-u, EULEX-i,
Tribunali i Hagës me ndihmën,
aspak të vogël të faktorit politik
kosovar, si të atyre menjëherë
pas lufte ashtu edhe nga një
pjesë e këtyre që janë sot në
pushtet. Udhëheqësit kryesorë
të luftës, ata që e formuan UÇK-
në, e bënë shtetin pasi e
shpallën pavarësinë, siguruan
mbi 100 njohje dhe ndërtuan
një infrastrukturë të mirë
rrugore dhe institucionale sot
po mbahen në Hagë, me
kontributin e madh të Serbisë
që është normale dhe e
pranueshme dhe, me
kontributin aspak të vogël të
“krahut pacifist” dhe “krahut të
bashkimit kombëtar” që, në
rrethana normale nuk është, as
normale dhe as e pranueshme.
Hashim Thaçi, Kadri Veseli,
Jakup Krasniqi, Rexhep Selimi
dhe të tjerët që po mbahen në
Hagë sot janë pengje të një pjese
të politikës ndërkombëtare dhe
politikës kosovare. Dihet fort
mirë se kush ka dërguar dosje e
dosje kundër çlirimtarëve në
Hagë, kush ka përgatit dhe po
përgatit dëshmitarë të mbrojtur,
kush ka kërkuar dhe po kërkon
që të mos kthehen çlirimtarët

sepse destabolizohet situata e
sigurisë. Këta sot nuk japin
garancione për zëvendësim të
masës së paraburgimit me një
masë më të butë dhe bëjnë
çmos t’ua bëjnë sa më të
vështirë mbrojtjen. Në anën
tjetër nuk kanë lënë pa
përndjekur njeri të gjallë apo të
vdekur që nuk e pranojnë këtë
“filozofi antikombëtare” të
gjykimit të UÇK-së dhe
përqafimit të përafrimit të
Kosovës me Serbinë përmes një
lidhje federative apo
konfederative që shprehimisht
e parasheh Marrëveshja e
Brukselit, me bishtin e Ohrit, si
një pikënisje. Nuk ka asgjë më të
pamoralshme se kur e merrni
pushtetin me ambalazhim
bashkimin kombëtar dhe UÇK-
së kurse përmbajtjen e keni
puro antikombëtare dhe
jugonostalgjike. Divide et
impera apo përça për ta ruajtur
karrigen e prapanicës -
pushtetin: Në mesin e
shqiptarëve ka të tillë që
pushtetin nuk e përdorin si
detyrim dhe mundësi për t’i
shërbyer qytetarit, votuesit dhe
popullit por si mundësi dhe
ligësi për t’i shtypur ata përmes
përçarjes dhe nxitjes së urrejtjes
në kohën kur pushtetin e fektiv
e kanë të tjerët, ata që vranë dhe
kthjellin. Albin Kurti dhe VV, në
zgjedhjet e fundit fituan mbi 50
për qind të votave me mundësi
të bëjnë punë të mira për faktin
se, as nuk kishin opozitë dhe as
opozita nuk i pengonte për
asgjë përkundër faktit se Albini
ndaj opozitës është sjell me një
arrogancë dhe shpërfillje
patologjike. Në vend se të
ndërtojë ura bashkëpunimi me
shqiptarët në Shqipëri, Mal të
Zi, Luginë dhe Maqedoni të
Veriut, bëri çdo gjë që mundi t’i
përçajë ata në mënyrë që të
bëhet Xhingis Kani i

shqiptarëve. Mos të harrojmë se
Xhingis Kani kishte koç...
fiziologjike, ushtarake dhe
luftarake. Me ndihmën e Grupit
Mercenar të Tiranës (punojnë
vetëm për para të zhveshur nga
skrupuj moralë, përgjegjësi
njerëzore, kombëtare dhe
politike..) u munduan ta kthejnë
kohën e Zani Çaushit në
Shqipëri duke i bërë karshillak
Edi Ramës dhe rendit
kushtetues në Shqipëri. Pasi e
morën goditjen bythëve nga
votuesi shqiptar, një pjesë të
grupit e lanë në Tiranë duke e
financuar me buxhet të Kosovës
për veprimtari kundër shtetit të
Kosovës kurse, kushërirën
politike dhe kombëtare të Fredi
Belerit, pasi kundërligjshëm ia
dhanë shtetësinë kosovare, e
bënë rektore për zhdukje të
analfabetizmit politik të
anëtarëve të VV-së, që nga niveli
parashkollor e deri te ai
“akademikë” ku, sipas titullit
vendi i nderit i takon Agim
Bahtirit e deri te niveli më i lartë
(deputetë, ministra, drejtorë,
ambasadorë, konsuj, profesorë
universitarë etj. Sot, kjo Fredi
Belerica e VV-së ua shkruan
fjalimet, reagimet, postimet,
rekomandimet, aktgjykimet
dhe urdhrat për linçim medial
dhe publik, trutharëve të VV-së
që e kanë shndërruar në kult të
adhurimit. Në Luginë të
Preshevës e kanë formuar
Grupin e Rrogëtarëve në me
krye Shaip Kamberin që marrin
projekte nga Besnik Bislimi, jo
për të punuar diçka por për t’ua
shpërblyer servilitetin dhe të
qenit rrogëtarë të bindur kurse,
një pjesë të mjeteve i ndajnë për
blerje të një shtylle kurrizore
ortopedike pasi atë që ua ka
falur Zoti e kanë humbur duke u
përkulur vend e pa vend. Në
Mal të Zi nuk kanë investuar në
zgjedhje por në “Bacën Martin”,

makron e energjisë elektrike.
“Baca Martin” u bë Martin
Struja që u bë bankomat për
hajnat e VV-së. Tash, VV-së,
përkatësisht KM Albin Kurtit i ka
mbetur që të fitojë zgjedhjet në
Maqedoni të Veriut, bashkë me
VMRO-DPMNE e të bëhet baba
i tyre, pasi nuk u bë baba i krejt
shqiptarëve. Që moti e bëri gati
terrenin duke e “rrezikuar” edhe
jetën siç raportoi RTK (Radio
Televizioni i Kurtit) pas atentatit
ndaj Balsonaros në Brazil. Atje u
formua Grupi i Zjarrit (Pordhët
e Ftohta) që bashkë me Albinin
donin t’i vënë flakën
shqiptarëve në Maqedoni të
Veriut përkatësisht duan ta vënë
në stivën e drunjve, Kopernikun
e shqiptarëve,  Ali Ahmetin, jo si
kundërshtar politik por si njërin
ndër themeluesit dhe
udhëheqësit të të gjitha
luftërave të shqiptarëve, në të
gjitha trojet shqiptare. Albini
edhe Hashim Thaçin e ka
luftuar mbi këtë bazë e jo si
kundërshtar politik. Arben
Travarin po e përkrahë për
president duke ia lëshuar Bujar
Osmanit një zagar nga koliba e
ish zagarëve të UDB-së, për ta
kafshuar kombëtarisht dhe
politikisht nga një pedigre
familjare jugosllave dhe serbe, si
milicë, udbashë dhe kosistë. Pse
Albini nuk i lë të qetë shqiptarët
në Maqedoni të Veriut të
votojnë lirisht dhe sipas
vullnetit të tyre duke mos
ndërhyrë në këto zgjedhje?! Çka
fiton Albini me këtë ndërhyrje
përveç kontributit për një luftë
vëllavrasëse, tensionim të
situatës dhe zvogëlim të
drejtave të fituara të
shqiptarëve. Pse ka nevojë që
Albin Kurti ta përdorë si
kondom parapolitik Bekim
Koqjen dhe koqallarët e tjerë
duke bërë përpjekje ta rrëzojë
Ali Ahmetin dhe ta rikthejë

Nikolla Gruevskin. Arben
Travarit as që i ha palla për
shqiptarët në Maqedoni të
Veriut, spermën politike e ka të
VMRO-DPMNE. Ai do të bëhet
pjesë e qeverisë së Maqedonisë,
si ngjizje politike e
nacionalistëve të Gruevskit. Pse
ka nevojë Albin Kurti ta dërgojë
në Maqedoni të Veriut një
ministre, duke ia humbur
terminin te Sellma?! Apo ta
dërgojë oportunistin më të
madh në Kosovë e që është
tupanxhiu i parë në Kuvend, për
ta pirë një kafe me pordhaxhinjtë
e Grupit të Zjarrit kur ka pasur
mundësi t’i pijë dy kafe në
Prishtinë me intelektualët e
shquar dhe kokat e mendimit
politik si Mefi, Dilmali, Hysen
Bageri dhe Halil Thaçi. Me të
pashmangshmen, oficeren për
moral dhe telefonisten
personale të Radojiçiqit, Limoza
Kulari - Mila. Albin Kurti po
gabon rënd me këtë ndërhyrje
sepse nuk i duhet asgjë dhe për
asgjë. Ka mjaftueshëm probleme
në Kosovë për t’i zgjidhur
problemet e shqiptarëve në
Maqedoni të Veriut. Shihni çka
bëri në Luginë! Kjo ndërhyrje
është e pamoralshme, politikisht
dhe kombëtarisht e dëmshme.
Shkatërruese, me një fjalë për të
tashmen e shqiptarëve në
Maqedoni të Veriut, duke i lënë
me një të ardhme të
diskutueshme dhe të dyshimtë.
Albin Kurti duhet të
bashkëpunojë me të gjithë
shqiptarët, pa bërë dallime në
asnjë bazë. Një e ardhme shumë
e afërt do ta vë në sprovë serioze
vendosmërinë dhe përcaktimin
politik dhe kombëtar të Albin
Kurtit me mundësi të hyjë në
Galerinë e Përjetësisë
kombëtare dhe historike, si
Hasan Prishtina apo si Rrahman
Morina! Këtu pikërisht e ka
ankthin dhe makthin! 

Behxhet Sh. SHALA - BAJGORA



07E SHTUNË, 20 PRILL 2024AKTUALE

PRISHTINË, 19 PRILL - Gjatë vitit 2023
Prokuroria Speciale e Republikës së
Kosovës ka ngritur pesëmbëdhjetë
aktakuza për krime lufte kundër
popullatës civile, sipas raportit
“Fillimi i një faze të re në gjykimin e
krimeve të luftës”, i hartuar nga
Fondi për të Drejtën Humanitare.
Prej tyre, tetë janë ngritur në
mungesë kundër 61 pjesëtarëve të
forcave serbe dhe shtatë aktakuza
janë ngritur ndaj shtatë pjesëtarëve
të forcave serbe të cilët janë arrestuar
nga Policia e Kosovës dhe ndodhen
në paraburgim, bëri me dije Amer
Alija gjatë prezantimit të raportit më
19 prill në Prishtinë.
Fillimi i gjykimeve në mungesë,
sipas tij, shënon një kthesë të re në
procedimin e rasteve të krimeve të
luftës “duke paraqitur një sfidë të re
për sistemin gjyqësor në Kosovë”.
“Kjo fazë do të jetë një test i
rëndësishëm për aftësinë dhe
pavarësinë e gjyqësorit kosovar për
të ofruar drejtësi në raste të tilla të
ndjeshme”, tha Alija.
Gjykimi i parë në mungesë për
krime lufte kishte nisur në nëntor të
vitit të kaluar në Departamentin
Special të Gjykatës Themelore në
Prishtinë.
Sipas raportit të Fondit për të
Drejtën Humanitare në Kosovë,

gjatë vitit 2023 janë arrestuar nëntë
persona nën dyshimin për krime
luftë dhe kundër popullatës civile.
Ndaj tyre është caktuar masa e
paraburgimit.
Në luftën e viteve 1998-1999 më
shumë se 13 000 civilë besohet se
janë vrarë në Kosovë, ndërsa mijëra
të tjerë janë zhdukur.
Të pagjetur, edhe sot e kësaj dite,
mbeten më shumë se 1 600 persona
- shumica prej të cilëve shqiptarë.
“Që nga përfundimi i luftës në
Kosovë, institucionet gjyqësore,
qoftë vendore apo ndërkombëtare,
kanë dënuar vetëm 74 persona për
krimet e luftës në Kosovë, në anën
tjetër janë vrarë më shumë se 10 000
viktima civile”, tha Alija.
Zëvendësministri i Drejtësisë i
Kosovës, Vigan Qorrolli, tha se janë
të angazhuar për adresimin e
shkeljeve të të drejtave të njeriut,
krimeve të luftës dhe krimeve
kundër njerëzimit “duke zhvilluar
bazën ligjore, e cila kishte munguar
për shumë vite dhe duke rritur
kapacitetet e institucioneve për
adresimin e këtyre çështjeve”. “Vënia
e drejtësisë nuk është hakmarrje,
është garanci që kontribuon në
ndërtimin e paqes dhe stabilitetit në
Ballkan”, tha Qorrolli në tryezën e
organizuar nga Fondi për të Drejtën

Humanitare në Kosovë.
Ai tha se përmes gjykimit në
mungesë “kryesit e krimeve të luftës
nuk do të kenë mundësi t’i
shmangen drejtësisë, pavarësisht që
nuk janë prezent”. “Kosova duhet të
avancojë në forcimin e drejtësisë
dhe të angazhohet për dënimin e të
gjithë atyre kriminelëve të luftës që,
fatkeqësisht, shumica nga ta ende
lëvizin lirshëm në Serbi dhe jo
vetëm”, tha Qorrolli.
Në këtë raport, Fondi për të Drejtën
Humanitare përsëriti
rekomandimin për vendosjen e
bashkëpunimit juridik me Serbinë.
“Qeveria e Kosovës duhet të

angazhohet që në negociatat me
Serbinë të vendoset edhe
bashkëpunimi juridik
ndërkombëtar përmes nënshkrimit
të protokolleve të bashkëpunimit
mes prokurorive speciale të Kosovës
dhe të Serbisë”, thuhet në raport.
Sipas FDH-së, mungesa e
bashkëpunimit dhe e shkëmbimit
të informatave mes organeve të
hetuesisë të Kosovës dhe atyre të
Serbisë ndikon në mosefikasitetin e
ngritjes së aktakuzave për krimet e
luftës.
Gjithashtu, në mesin e
rekomandimeve ishte edhe që
policëve hetues të Drejtorisë për

Hetimin e Krimeve të Luftës t’u
sigurohen trajnime të
vazhdueshme në fushën e hetimit
të krimeve të luftës. “Këshilli
Prokurorial i Kosovës duhet t’i
përzgjedhë edhe katër prokurorë të
tjerë në kuadër të Departamentit
për Krime të Luftës të PSRK-se, për
të cilët që nga viti 2021 është ndarë
buxheti nga Qeveria e Kosovës”,
thuhet në raport. Sipas FDH-së,
Këshilli Gjyqësor i Kosovës duhet të
krijojë një databazë elektronike me
dokumentacionin gjyqësor të
rasteve të krimeve të luftës, për të
cilat janë marrë vendimet
përfundimtare.

FDH: Gjykimi në mungesë, kthesë e re në 
procedimin e rasteve të krimeve të luftës

PRISHTINË, 19 PRILL - Në kuadër të
vizitës pesëditore në institucionet e
drejtësisë së ShBA-së, kryesuesi i
Këshillit Prokurorial të Kosovës
(KPK), Ardian Hajdaraj dhe
zëvendëskryesuesja e KPK-së,
Jehona Grantolli, së bashku me u.
d. kryeprokurorin e Shtetit, Besim
Kelmendi, kryetarin e Gjykatës
Supreme të Kosovës, Fejzullah
Rexhepi, prokurorin në Zyrën e
Kryeprokurorit të Shtetit,
Aleksandër Lumezi, kryetarin e
Komisionit të Vlerësimit të
Performacës në KPK, Veton
Shabani dhe drejtorin e Akademisë
së Drejtësisë, Enver Fejzullahu, të
shoqëruar nga Këshilltari Rezident
Ligjor në OPDAT, John Hanley dhe
zyrtarja e Lartë Ligjore në OPDAT,
Benina Kusari, janë pritur në takim
nga kryeprokurori i përgjithshëm i
Karolinës së Jugut, Alan Wilson dhe

kryetari i Gjykatës Supreme të
Karolinës Jugore, Donald W. Beatty.
Me këtë rast, delegacioni i lartë i
Kosovës, në takimin e zhvilluar në
Zyrën e Kryeprokurorit të
Përgjithshëm të Karolinës së Jugut,
është informuar për perspektivën
dhe përvojat e Zyrës së
Kryeprokurorit të Përgjithshëm për

hartimin e opinioneve nga
kryeprokurori i përgjithshëm, rolin
i Divizionit Ekzekutiv të
Kryeprokurorit të Përgjithshëm në
raport me çështje të
bashkëpunimit me Qeverinë
Amerikane dhe proaktiviteti i Zyrës
për Marrëdhënie me Publikun dhe
trajtimin e kërkesave për

informacion nga mediet dhe
publiku dhe aspekte të tjera
profesionale, si dhe për proceset,
veprimtarinë e përgjithshme dhe
aktivitetet konkrete gjyqësore të
Gjykatës Supreme të Karolinës
Jugore.
Në një sesion, të zhvilluar nga kjo
vizitë pesëditore e delegacionit të
përfaqësuesve të sistemit të
drejtësisë së Kosovës në ShBA, ishte
edhe njohja nga afër me operimin
e Qendrës së Trajnimeve dhe
edukimin ligjor, si dhe për teknikat
dhe metodat e vlerësimit të
prokurorëve nga përfaqësuesit e
Zyrës për Menaxhimin e Sektorit të
Drejtësisë nga Uashingtoni dhe
prezantim i Ndihmësdrejtorit për
Çështje të Sigurisë Nacionale dhe
Kriminalistikë, Douglas Squires,
me ç’rast në fokus ishte procesi i
vlerësimit dhe i rishikimit të

prokurorive (EARS) dhe praktikat
menaxheriale për vlerësimin e
performancës së prokurorëve,
transparencën dhe llogaridhënia e
prokurorisë.
Gjatë vizitës në Fakultetin Juridik të
Karolinës së Jugut, delegacioni pati
nderin të takohej me fituesin e
Çmimit Nobel për Paqe, David
Beasley, i cili ka marrë pjesë në
misionin paqeruajtës në Kosovë
dhe në misione të tjera
paqeruajtëse në botë.
Po ashtu, ky delegacion zhvilloi
edhe një takim në Gjykatën e
Qarkut në Charlstone, ku ka marrë
pjesë në dy seanca për matjen e
dënimit.
Vizita e delegacionit nga Kosova në
institucionet e drejtësisë
amerikane është organizuar nga
Ambasada e ShBA-së në Kosovë
dhe Zyra e OPDAT-it.

Kryesuesi dhe zëvendëskryesuesja e Këshillit Prokurorial
vizitojnë institucionet amerikane të drejtësisë

PRISHTINË, 19 PRILL - Ministria
e Kulturës ka njoftuar për
hapjen e pavijonit të Kosovës
në Bienalen e Venecias. Sipas
njoftimit të MKRS-së, artistja
Doruntina Kastrati po
përfaqëson Kosovën në
edicionin e 60 të Bienales
Ndërkombëtare të Artit në
Venecia të Italisë.
Instalacioni i saj skulpturor
“Heshtjet kumbuese të
metalit dhe lëkurës”, kuruar
nga Erëmirë Krasniqi dhe me
komisionare Hana Halilaj,
organizuar nga Ministria e
Kulturës, u bë pjesë e një prej
ngjarjeve më të mëdha

artistike të nivelit më të lartë
botëror. 
Tema e përgjithshme e këtij
edicioni të Bienales “Të huaj
kudo”, në drejtimin artistik të
kuratorit brazilian Adriano
Pedrosa, mbledh mbi 80
pavijone kombëtare dhe bënë
bashkë rreth 300 artistë nga
vende të ndryshme të botës.
Projekti artistik “Heshtjet
kumbues të metalit dhe
lëkurës” ka për fokus gratë në
ekonominë e periudhës së
tranzicionit. Trajton punën e
feminizuar, pabarazitë në
vendin e punës dhe pasojat e
tyre në një fabrikë llokumesh

në Prizren.
Instalacioni përbëhet nga
katër vepra skulpturore: dy të
modeluara sipas gëzhojave të
arrave që përdoren në
prodhimin e llokumeve dhe
dy të modeluara sipas
protezave kirurgjike, të cilat
reflektojnë operimet që u
janë nënshtruar këto gra për
shkak të orareve të gjata të
punës në këmbë.
Në hapjen e pavijonit të
Kosovës, ndër të tjerë, ishin të
pranishëm u. d. sekretari i
përgjithshëm i MKRS-së,
Xheladin Krasniqi,
këshilltaret e ministrit, Rozafa

Imami, Gentiana Pallaska dhe
zyrtarë të tjerë të MKRS-së. 
Bienalja Ndërkombëtare e

Artit do të jetë e hapur për
publikun deri më 24 nëntor
2024.

Kosova hap pavijonin në Bienalen e Venecias 

Faton DËRMAKU

PRISHTINË, 19 PRILL - Një delegacion
i nivelit të lartë i Bankës Qendrore
të Kosovës (BQK), kryesuar nga
guvernatori Ahmet Ismaili, është
takuar në Uashington për
diskutime konstruktive me zyrtarë
të lartë të Bankës së Rezervës
Federale (Banka Qendrore e ShBA-
së) të Nju-Jorkut, të udhëhequr
nga Matthew Nemeth,
zëvendëspresident dhe drejtor i
Shërbimeve të Llogarive të Klientit
dhe Phatak, drejtues i Politikave
dhe Strategjive Ndërkombëtare
me ekipin e tyre. 
Sipas njoftimit të BQK-së, takimi
kishte për qëllim mirënjohjen dhe
forcimin e bashkëpunimit mes dy
bankave qendrore.
Në takimin e zhvilluar me ekipin e
FED-it të Nju-Jorkut, delegacioni i

BQK-së nënvizoi bashkëpunimin
e frytshëm ndërmjet dy bankave
qendrore, duke përfshirë
programet e ngritjes së
kapaciteteve në mbështetje
direkte që nga themelimi i BQK-së.
Veçanërisht, delegacioni potencoi
përgjegjësinë e BQK-së në
menaxhimin e të gjitha rezervave
në dollarë amerikanë (USD) me
Rezervën Federale dhe theksoi
rëndësinë e marrëdhënieve
bankare korrespondente
ndërmjet dy institucioneve. 
Guvernatori Ismaili shprehu
përkushtimin e BQK-së për të
mbajtur lidhje të forta me FED-
in, duke njohur rolin e saj
kryesor në asistencën e
menaxhimit të rezervës
ndërkombëtare dhe
partneriteteve strategjike, duke
përfshirë praktikat më të mira
për ta luftuar pastrimin e parave

dhe financimin e terrorizmit. 
Këto angazhime vënë në pah
përkushtimin e BQK-së për të
nxitur partneritete të
qëndrueshme me aktorët
kryesorë ndërkombëtarë, duke
avancuar më tej misionin e

institucionit për promovimin e
stabilitetit financiar dhe ndikimin
e qëndrueshëm në ekonomi, pasi
ne vlerësojmë partneritetin
strategjik ndërmjet dy kombeve
dhe institucioneve.
Ky takim dypalësh është mbajtur

gjatë qëndrimit të delegacionit të
BQK-së në Uashington për
takimet pranverore me Fondin
Monetar Ndërkombëtar (FMN),
Bankën Botërore (BB), si dhe
institucionet kryesore të Shteteve
të Bashkuara të Amerikës.

Delegacioni i BQK-së zhvilloi takime me zyrtarë 
të Bankës së Rezervës Federale të Nju-Jorkut

PRISHTINË, 19 PRILL - Ushtruesja e
detyrës e sekretares së Ministrisë
së Ekonomisë, Leonita Shabani-
Mullarama dhe shefja e kabinetit
të Ministrisë së Ekonomisë, Anyla
Beqa, kanë marrë pjesë në
takimin e organizuar në Prishtinë
nga Lëvizja  “Globale Women in
Tech” me gratë lidere në fushën e
teknologjisë.
Takimi është mbështetur nga
UNWomen dhe, krahas grave
lidere nga Kosova, e pranishme
ishte edhe themeluesja e Lëvizjes
Globale Women in Tech, Ayumi
Moore Aoki.
Qëllimi i takimit ka qenë vizita e
drejtoreshës së Women in Tech
dhe rrjetëzimi i saj me gratë në

sektorin e Teknologjisë së
Informacionit dhe Komunikimit
(TIK), krijimi i mundësive të
bashkëpunimit, ndarja e

përvojave të grave dhe eksplorimi
i mundësive për t’i fuqizuar gratë
në fushën e teknologjisë dhe
ndërmarrësisë.

Ministria e Ekonomisë (ME) është
përgjegjëse për politikat dhe
strategjitë kombëtare në sektorin
e Teknologjisë së Informacionit
dhe Komunikimit (TIK) dhe
përfaqësueset e ME-së njoftuan
se ME-ja po bën përpjekje të
vazhdueshme dhe
gjithëpërfshirëse për ta
mbështetur zhvillimin e këtij
sektori në mënyrë që TIK-u të jetë
promotor i zhvillimit ekonomik të
Kosovës.
Po gjatë takimit ato kanë
diskutuar për Agjendën Digjitale
të Kosovës 2030, për Strategjinë e
Kosovës në IT, mbështetjen që u
është dhënë grave në kuadër të
pakos emergjente për energji,

masave të subvencionimit të
OJQ-ve në fushën e TIK-ut, e
trajnimet e organizuara nga
projekti KODE, ku rëndësi e
veçantë u kushtohet trajnimit të
grave për aftësitë digjitale, ndërsa
u shprehën se ME-ja është e
gatshme për bashkëpunim me
UNWomen dhe Women in Tech
për ta shtyrë përpara agjendën e
ICT-së.
Ndryshe, misioni i Lëvizjes
Globale Women in Tech me seli
në Paris është ta mbështesë
zhvillimin e karrierës së grave në
industrinë e teknologjisë, biznes
dhe avokim përmes programeve
dhe bashkëpunimit, duke
ndërtuar aftësi dhe besim.

Lëvizja Globale Women in Tech fton diskutim mbi
gratë në teknologji dhe ndërmarrësi në Kosovë

PRIZREN, 19 PRILL - Kryetari i
komunës së Prizrenit, Shaqir
Totaj, ka bërë me dije se kanë
nënshkruar memorandum
bashkëpunimi me
përfaqësuesit e projektit
“Integra - Nxitja e ri integrimit
të qëndrueshëm lokal të grave
dhe të rinjve të kthyer dhe
njerëzve të cenueshëm lokalë
në Kosovë”, i përfaqësuar nga
Fondacioni për Zhvillim të
Qëndrueshëm Ekonomik -
PREDA Plus Kosovë dhe

WEntrepreneur si dhe me
mbështetjen e Arbeiter
Samariter Bund - ASB.
“Integra synon integrimin
social dhe ekonomik në
vendin e origjinës së të
kthyerve si dhe grupeve në
rrezik, që do të kenë një
perspektivë për të qëndruar,
përmes ngritjes së
kapaciteteve, punësimit dhe
vetëpunësimit, që do t’u
mundësojë atyre të
gjenerojnë të ardhura për

familjet e tyre dhe ta
ndërtojnë jetën e tyre në
Kosovë. Me këtë rast po
mbështetet themelimin e 17
bizneseve fillestare nga
komuna e Prizrenit që
promovojnë ide krijuese, të
cilat do të jenë biznese të
saporegjistruara që kanë ide
krijuese për produkte dhe
shërbime, të cilat aktualisht
janë të kufizuara ose
inekzistente në tregjet lokale”,
ka thënë Totaj.

Edhe 17 biznese të reja të mbështetura nga komuna e Prizrenit dhe Preda Plus, me mbështetjen e ASB-së

PRISHTINË, 19 PRILL - Ministri i
Financave, Punës dhe
Transfereve, Hekuran Murati
dhe zëvendëspresidentja për
Evropë dhe Azi Qendrore në
Bankën Botërore, Antonella
Bassani, kanë nënshkruar
marrëveshjen për financimin e
politikave zhvillimore për
politikën fiskale,
konkurrueshmërinë dhe
rritjen e gjelbër ndërmjet

Republikës së Kosovës dhe
Bankës Botërore. 
Ky financim kap vlerën prej 90
milionë eurosh dhe
mundësohet pasi që Kosova i
ka përfunduar veprimet që
kanë qenë të dakorduara me
Bankën Botërore, siç janë
forcimi i stabilitetit fiskal dhe
makroekonomik, rritja e
efikasitetit të shpenzimeve
publike, krijimi i një ambienti

të favorshëm për investime
dhe fillimi i tranzicionit drejt
një ekonomie të gjelbër. 
Vendimi i Bankës Botërore për
ta mbështetur Republikën e
Kosovës vërteton
përkushtimin e qeverisë për t’i
mbështetur politikat
zhvillimore si dhe për ta
vazhduar zbatimin e
projekteve me interes për
qytetarët e Kosovës.

Kosova përfiton 90 milionë euro nga Banka Botërore 

Nuk ka rëndësi nëse është
pikasur, shpallur, neutralizuar:
Sulmi i Teheranit ndaj Izraelit,
në natën ndërmjet 13 dhe 14
prillit, në përgjigje të sulmit ndaj
konsullatës iraniane në Damask
në fillim të prillit, është i
destinuar të ndryshojë fatin e
Lindjes së Mesme.
Nuk ka rëndësi as nëse qëllimi i
ajatollahëve ishte të
shkatërronin objektivat
ushtarake në shkretëtirën
veriore dhe kodrat e Golanit, apo
thjesht t’i tregonin botës se e
kanë realizuar hakmarrjen.
“Premtimi i mbajtur”, quhet
operacioni. Ata 170 dronë, 120
raketa balistike dhe 30 raketa
lundruese të lëshuara nga
Republika Islamike dhe
pothuajse totalisht të kapura
dhe të rrëzuara para se të
preknin tokën krijuan shiun
spektakolar dhe të tmerrshëm të
yjeve, që pamë mbi kupolën e
shenjtë të Malit të Tempullit në
Jeruzalem. 
Por mbi të gjitha zhbërë parimin
strategjik që gjithmonë ka
rregulluar marrëdhëniet midis
Izraelit dhe Iranit. “Dhe ai është
të shmanget konfrontimi i
drejtpërdrejtë”, shpjegon Nicola
Pedde, drejtor i IGS, Instituti për
Studime Globale dhe ish-kreu i
Kërkimeve për Lindjen e Mesme
në Qendrën Ushtarake për
Studime Strategjike, Itali. “Deri
më sot, Irani ishte qeverisur nga
një elitë e gjeneratës së parë, e
cila ishte kujdesur të mos e
kalonte këtë vijë të kuqe, por
gjeneratat e reja që tani janë
shumicë, nuk frenohen. Kjo do
ta çojë edhe Izraelin drejt
injorimit të asaj paradigme që
deri më tani kishte lejuar që

Irani të goditej kudo, por jo në
shtëpi. Dhe kjo na bën të hyjmë
në një fazë të re dhe të
rrezikshme”. Me të paktën pesë
arsye për të shpresuar se
përpjekjet e diplomacisë
ndërkombëtare për të zbutur
krizën, do të funksionojnë.

KUNDËRSULMI 
I PASHMANGSHËM

Do të ketë hakmarrje izraelite,
sepse kabineti i luftës e ka
autorizuar, edhe pse pa vendosur
se kur. “Në Iran, si në Izrael,
politika është shumë e
polarizuar”, shpjegon Pedde,
“pavarësisht një leximi
perëndimor që e paraqet atë si
monolite, dhe sot në Teheran ka
nga ata që po shtyjnë për një sulm
të menjëhershëm, por dhe nga ata
që duan ta peshojnë, duke zgjeruar
sferën e aleancave rajonale. Ajo që
do të bëjë ndryshimin do të jetë
përmasa e sulmit”. Një sulm
kibernetik pa viktima, është një
version. “Nëse operacioni i Iranit
ishte projektuar që të kishte vlerë të
lartë politike (goditja e territorit
izraelit), por pa efekt ushtarak,
duke zbuluar të gjitha
informacionet rreth operacionit,
72 orë përpara – në mënyrë që të
mund të parandalohej dhe
frenohej pa dëme apo viktima –
besoj se reagimi izraelit do të jetë
shumë ndryshe”. Historia na
mëson se izraelitët ndjekin
strategjinë e frenimit, duke
demonstruar një forcë të madhe
mbi kundërshtarin, për të
shmangur mundësitë e sulmeve
të mëtejshme, specifikon strategu
ushtarak. Ashtu siç po ndodh në
Gaza.

STRUKTURAT USHTARAKE
DHE CENTRALET

Objektivi i një sulmi në shkallë të
gjerë nga Izraeli mund të jenë
strukturat ushtarake të
PasdaranËve dhe zinxhiri i
furnizimit të projektit bërthamor
iranian, thotë Pedde. “Nuk e di me
çfarë rezultatesh praktike, sepse
është një rrjet që është mbrojtur
fuqishëm brenda bunkerëve gjatë
viteve të fundit dhe për ta goditur
atë në mënyrë efektive do të
kërkonte një kapacitet shumë të
fortë ushtarak”. Një aksion ndaj
Hezbollahut? Është një nga
opsionet, por nuk do të ndodhë
sipas Pedde. “Ashtu siç ishte e
nevojshme që Irani të sulmonte
Izraelin, është e nevojshme që
Izraeli të përgjigjet në të njëjtën
masë. Jo te bishti, por te koka e
gjarprit”.

PERGJIGJA E TEHRANIT

“Nëse kjo do të ndodhte, do të
hapeshin skenarë të tjerë, duke
filluar me reagimin e Teheranit,
shumë ndryshe nga ai i parë
natën e 13 prillit. Irani ndoshta do
të nisë një sulm të përmasave më
të mëdha, me më shumë valë dhe
më gjatë, dhe pa e njoftuar: gjë që
do të zvogëlonte kapacitetin
mbrojtës të Izraelit.” Për të
neutralizuar sulmin iranian, në të
cilin u plagos nga predha një
vajzë beduine, u desh sistemi i
mbrojtjes kundërajrore Iron
Dome, por edhe kontributi i
aleatëve, në radhë të parë i
amerikanëve, jordanezëve e deri
sauditëve. “Flitet për shpenzim
një miliard dollarësh”, thotë
analisti, “që sugjeron se Irani

gjithashtu mund të vendosë të
sfidojë Izraelin për kohëzgjatjen e
sulmit. Por edhe duke goditur
aktorët në botën arabe që ata i
konsiderojnë mbështetës të
Izraelit: në zonën e Gjirit Persik,
ku mund të shkaktojë ndërprerje
të konsiderueshme në rrjedhën e
burimeve të energjisë dhe
vështirësi në prodhim, me pasoja
globale”. Dhe në Jordani, një vend
që luajti një rol të rëndësishëm në
zmbrapsjen e sulmit të 13 prillit.
“Ka qenë prej kohësh pjesë e një
sistemi aleance që e vendos atë
më pranë sferës perëndimore
sesa me Iranin, pavarësisht
kritikave të forta të shprehura për
operacionin në Gaza”.

ROLI I SHTETEVE TË
BASHKUARA

Një skenar që diplomacia
ndërkombëtare po përpiqet ta
shmangë, duke nisur nga
presidenti amerikan Joe Biden. “Ai
i ofroi kryeministrit izraelit
Benjamin Netanyahu një
rrugëdalje të vlefshme, duke
njohur suksesin politik dhe
ushtarak të mbrojtjes, dhe duke e
ftuar ta mbyllte me kaq”, shpjegon
Pedde. “Do të ishte zgjidhja
optimale, por duhet të kuptojmë
nëse është me interes apo nuk
paraqet një ndërlikim të
mundshëm në vazhdimësinë e
qeverisë së Netanyahut. Besoj se
ka një faktor shumë personal që
ndikon në këtë krizë, si dhe për
Gazën”. Përtej thirrjeve për
armëpushim (dhe lirimin e
pengjeve në anën tjetër), të cilat
janë objektivat parësore dhe duhet
të ndiqen në çdo mënyrë, thotë
Pedde, situata në Rripin e Gazës

mbetet jashtëzakonisht
komplekse për dy arsye. “E para
është dëshira e izraelitëve për ta
kryer këtë operacion, të cilin ata e
përkufizojnë si “final”, për
eliminimin e katër batalioneve të
fundit të Hamasit: por ne e kemi
dëgjuar disa herë që “ky operacion
është final”. E dyta është se Hamasi
mund të mposhtet ushtarakisht,
por rrezikon të mos mposhtet
politikisht, gjë që hap të panjohura
të rëndësishme për të ardhmen”.
Biden e bëri të qartë menjëherë se
Shtetet e Bashkuara nuk do të
marrin pjesë në një përgjigje
ushtarake kundër Iranit. “Por ky
ngurrim mund të zhduket kur një
përgjigje e mëvonshme iraniane,
do e sillte përshkallëzimin në një
nivel të tillë pasigurie për Izraelin
dhe komunitetin ndërkombëtar,
saqë amerikanët të detyroheshin
të merrnin pjesë”.

AGJENCIA ATOMIKE E
KUJDESHME

Në të gjitha këto ndodh që
Agjencia Ndërkombëtare e
Energjisë Atomike, normalisht e
kujdesshme, ngre një alarm:
programi bërthamor iranian po
pëson përshpejtime shqetësuese.
“Fakti që donte të dërgonte këtë
mesazh”, përfundon Pedde,
“mund të jetë pjesë e kësaj krize:
iranianët, të përballur me një
kërcënim pak a shumë real, mund
të braktisin traktatin e
mospërhapjes dhe të shtyjnë për
përshpejtimin dhe militarizimin e
programin bërthamor. Gjë që do
të komplikonte skenarin dhe do
të na sillte një situatë vërtet të
vështirë për t’u menaxhuar”. /
bota.al

Izrael-Iran, 5 arsye pse 
duhet me pas frikë 

Madrid, 19 prill - Trajneri Zinedine
Zidane është një hap larg
marrëveshjes me Bayern
Munchen, raporton “Mundo
Deportivo”. Mediumi spanjoll e
bën të kryer marrëveshjen mes

ish-trajnerit të Real Madrid dhe
klubit gjerman edhe pse ende nuk
ka asnjë firmë, pasi kanë marrë
refuzimin e Nagelsmann, me këtë
të fundit, që rinovoi me
Kombëtaren e Gjermanisë.

Gjithnjë sipas mediumit në fjalë,
trajneri francez ka kërkesa të
rëndësishme lidhur me
transferimet që dëshiron të ketë në
dispozicion për t’i thënë po
projektit. Si zakonisht “bavarezët” i

kënaqin trajnerët dhe ka dhënë
miratimin për plotësimin e
kushteve, të Zidane duke bërë që të
gjendet gjuha e përbashkët, me
51-vjeçarin që kështu do të kthehet
në stol pas tri sezoneve pushim.

‘Mundo Deportivo’: Zidane, afër marrëveshjes me Bayernin 

Veton ZYMBERI, redaktor i sportit

Beteja për titull zhvillohet në Suharekë  
Veton ZYMBERI

PRISHTINË, 19 PRILL - Ndeshje
vendimtare për titullin e kampionit
mund të jetë derbi që zhvillohet sot
(e shtunë) në Suharekë mes liderit
aktual në elitë, Ballkanit dhe
skuadrës së dytë në renditjen
tabelore, Llapit. Dy pikë kanë
dallim këto dy skuadra mes vete
dhe normalisht se të dyja do t’i
kërkojnë tri pikët. Rezultati pozitiv
që përfshin edhe barazimin mund
të jetë i mjaftueshëm për
kampionët që ta ruajnë pozitën e
parë, ndërsa Drita do të përpiqet të
regjistrojë fitore dhe të rrëmbejë
edhe pozitën e parë në tabelë.
Forma e këtyre dy skuadrave në
katër ndeshjet e fundit është e
njëjtë, pasi kanë regjistruar nga dy
fitore dhe dy barazime. Një ditë
para ndeshjes në konferencë për
medie, trajneri Zekrija Ramadani
ka thënë se skuadra e Dritës shkon
në Suharekë me synim të madh

për t’i marrë tri pikë të plota. Ai e
pranon se një humbje eventuale,
por edhe një barazim do ta
largonte skuadrën gjilanase shumë
nga gara për titull. “Të shtunën do
të jetë derbi i fundit i kampionatit,
që është edhe përballja e fundit
mes Ballkanit dhe Dritës. Do të jetë
ndeshje e vështirë ndaj liderit të
tabelës, por ne e dimë çka
kërkojmë, kush jemi dhe sa mund
të arrijmë. Me një mençuri dhe
disiplinë taktike e kemi objektiv të
marrim tri pikët e plota. Duhet të
vrapojmë më shumë se
kundërshtari, të gabojmë më pak se
kundërshtari dhe të luftojmë më
shumë në aspektin sportiv. Çdo
rezultat negativ na largon nga lufta
për titull. Edhe nëse fitojmë nuk do
të thotë se jemi kampionë, pasi janë
edhe gjashtë ndeshje të tjera shumë
të forta për t’u zhvilluar. Kemi
dëshmuar se në ndeshje të mëdha
dhe ku ka presion të jemi në nivel
tjetër. Ne motivohemi nga objektivi
ynë, jo nga kundërshtari”, ka thënë

Ramadani. 
Sot zhvillohet edhe një tjetër
ndeshje interesante. Gjilani e pret
Feronikelin. Vendasit me fitore
eventuale do ta shtonin diferencën
ndaj “Niklit” në gjashtë pikë, kurse
klubi nga Drenasi do të mundohet
me çdo kusht të fitojë dhe të
barazojë pikët. Në Prizren, Liria
tashmë e dorëzuar e pret
Dukagjinin e Klinës që synon fitore
pas barazimit në xhiron e kaluar me

Llapin. Të dielën, Malisheva, që po
kalon nëpër një formë të mirë, e pret
Prishtinën në stadiumin “Liman
Gegaj” me synime të mëdha. Në
anën tjetër kryeqytetasit kërkojnë
këndellje pas humbjes në xhiron e
kaluar kundër Gjilanit. Llapi në
“Zahir Pajaziti” synim të vetëm ka
fitoren ndaj Fushë-Kosovës, në të
njëjtën kohë pret gabimin eventual
të Ballkanit dhe Dritës për të fituar
terren në garën për titull, që është

një synim i madh i trajnerit Tahir
Batatina me klubin llapjan. Llapi
është në vendin e tretë dhe ka dy
pikë me pak se Drita dhe katër më
pak se Ballkani. Të gjitha ndeshjet
zhvillohen nga ora 15:00.  

Sonte gjysmëfinalja e parë Peja - Ylli
PEJË, 19 PRILL - Në fundjavë
fillojnë ndeshjet gjysmëfinale të
“play-off”-it në Prince Caffe
Superligë, ku pritet një
spektakël i basketbollit. Në
gjysmëfinale do të ndeshen
katër skuadrat që u renditën më
lart dhe ku katër skuadra do të
luftojnë për trofeun e çmuar.
Peja dhe Golden Eagle Ylli
kishin pikë të barabarta pas 28
xhirosh, por pejanët ishin më të
mirë në ndeshjet direkte. Dy

skuadrat “verdhezi” kishin nga
19 fitore dhe nëntë humbje.
Kampionët kërkojnë ta mbrojnë
titullin e fituar edicionin e

kaluar, ndërsa therandasit ta
rikthejnë pasi ishin shpallur
kampionë në dy edicionet
paraprake. Ylli në çerekfinale të
“play-off”-it kishte mundur
Bashkimin 2:0 për të depërtuar
në gjysmëfinale, ku pritet
superpërballje. Gjysmëfinalja
tjetër pritet të jetë edhe më e
zjarrtë në mes të Trepçës dhe
Sigal Prishtinës. Mitrovicasit e
përfunduan edicionin në
vendin e parë me 25 fitore e tri

humbje, ndërsa “bardhekaltrit”
u renditën në vendin e katërt
me 16 fitore e 12 humbje, kurse
në çerekfinale eliminuan
Vëllaznimin 2:1. “Xehetarët”
kanë fituar Kupën, Superkupën
dhe Ligën Unike, duke e
kërkuar trofeun e katërt për këtë
edicion, kurse prishtinasit së
fundi fituan në Ligën
Ballkanike, duke kërkuar titullin
të rikthehet në kryeqytet. Në
katër sfidat e Prince Caffe

Superligës, në këtë edicion ka
fituar Trepça, ashtu si edhe në
finale të Kupës, Superkupës dhe
gjysmëfinale të Ligës Unike.
Skuadra që shënon tri fitore
kualifikohet në finale. 

Xhaka: Të fitosh titullin e parë në histori është 
e pabesueshme, tani synojmë Ligën e Evropës

LEVERKUSEN, 19 PRILL - Bayer
Leverkuseni u kualifikua në mesin
e katër ekipeve më të mira të Ligës
së Evropës, duke zgjeruar në 44
numrin e ndeshjeve pa humbje në
të gjitha garat këtë sezon. Të
besuarit e Xabi Alonsos luajtën
baras me rezultat 1-1 ndaj West
Hamit në Londër, duke u
kualifikuar me rezultat të
përgjithshëm 3-1. Një ndër lojtarët
kyç të Xabi Alonsos këtë edicion
dhe më meritorët për suksesin e
“Aspirinave” në Bundesliga është
padyshim mesfushori shqiptar

Granit Xhaka. Në një intervistë për
mediumin anglez “TNT Sports”,
Xhaka foli për ndeshjen ndaj West
Hamit, titullin e fituar të
Bundesligës si dhe objektivat e tjerë
të klubit deri në fund të sezonit. “E
kemi ndjerë atmosferën në pjesën
e dytë. Tifozët po e shtynin West
Hamin para. Ishim me fat në
pjesën e parë, por portieri bëri disa
pritje. Në pjesën e dytë patëm
fytyrë tjetër. E kontrolluam
ndeshjen dhe kjo është forca jonë.
Në përgjithësi jemi të lumtur që
avancuam tutje”, ka thënë Xhaka.

“Është e pabesueshme, pas shtatë
vitesh në Gjermani, ta fitosh
trofeun e parë, titullin e parë në
histori të Leverkusenit është e
pabesueshme. Por ne duam më

shumë. Kjo skuadër dëshiron të
fitojë çdo gjë. Jemi në gjysmëfinale,
dhe nëse vjen deri këtu, dëshiron të
fitosh”. Ai ka deklaruar se deri tek ky
sukses ka ardhur për shkak të
mentalitetit dhe karakterit që ka
shfaqur ekipi. “Kemi shënuar 30
gola pas minutës së 80-të dhe kjo
është e pabesueshme për shkak të
cilësisë, por edhe për shkak të
mentalitetit. Besojmë deri në fund.
Kjo skuadër ka karakter tjetër, tjetër
mentalitet. Këtë e kemi shfaqur
çdo tri ditë edhe në Bundesligë
edhe në Evropë. Jemi krenarë që

jemi pjesë e kësaj skuadre”, u
shpreh ai. 
Në fund Xhaka foli edhe për
Romën, që do të jetë kundërshtarja
e Leverkusenit në rrugën për ta
siguruar finalen që do të mbahet
në Dublin. “Roma është skuadër e
Ligës së Kampionëve, sipas
opinionit tim. Me De Rossin,
trajnerin e ri, po bëjnë shumë mirë.
Ndeshjen e parë e luajmë mysafirë.
Do të mundohemi të marrim diçka
atje, më pas të provojmë t’ua
dhurojmë tifozëve finalen në
Dublin”, ka përfunduar 31-vjeçari.

SUPERLIGA - Java e 30-të 

Të shtunën takohen:
15:00 Ballkani - Drita
15:00 Gjilani - Feronikeli 74
15:00 Liria - Dukagjini

Të dielën takohen: 
15:0 Llapi - Fushë Kosova
15:00 Malisheva - Prishtina

TABELA
Pikë 

1. Ballkani 29 59 
2. Drita 29 57 
3. Llapi 29 55 
4. Malisheva 29 52 
5. Prishtina 29 40 
6. Dukagjini 29 37 
7. Gjilani 29 33 
8. Feronikeli 74 29 30 
9. Fushë Kosova 29 20 
10. Liria 29 10

GJYSMËFINALET 1

Të shtunën takohen:
17:15 Peja - Golden Eagle Ylli 

Të dielën takohen: 
19:00 Trepça - Sigal Prishtina

MADRID, 19 PRILL - Tenisti
spanjoll Rafael Nadal është
eliminuar nga turneu ATP
500 i Barcelonës pas
humbjes 2-0 (7-5, 6-1) nga
australiani De Minaur. Edhe
pse luftoi fort në setin e
parë, ai humbi, duke u
dorëzuar në të dytin. “Nuk

ishte sot dita që më duhej të
lija gjithçka në fushë dhe të
vdisja. Në Paris, në Roland
Garros, do të shkojë si të
dojë Zoti. Atje shpresoj të
jem konkurrues dhe është
koha për të luajtur deri në
vdekje”, ka thënë Nadal. “Një
javë më parë mendova se

nuk do të mund të luaja më
këtu. Mesazhi i qartë përpara
turneut ishte që të jepet
përparësi për të mos marrë
rreziqe. E rëndësishme ishte
të isha në gjendje të luaja
dhe unë luajta”, ka shtuar
spanjolli. Më tej, 37-vjeçari
ka shtuar: “Të jesh në fushë

është një lajm i shkëlqyer.
Unë luaj me atë që kam dhe
ka raste që nuk luaj. Këtë
herë nuk mund të përballoj
të luaj një ndeshje treorëshe.
Shpresoj të jem në Madrid
pas një jave, të grumbulloj
ditë stërvitje dhe ndeshje.
Jam mirë, i marrë gjërat në

mënyrë filozofike dhe i
analizoj në mënyrën e
duhur. Do ta vazhdoj rrugën

Nadali: Në Roland Garros ia vlen të luaj deri në vdekje 

Përjashtohet basketbollisti i NBA-s, vuri
bast për ndeshjet e skuadrës së tij

Basketbollisti i Toronto Raptorsit, Jontay Porter, është
pezulluar përgjithnjë nga sporti. Ai është akuzuar dhe më pas
doli fajtor për vënie bastesh, apo për dhënie informacioni të
rezervuar të tretëve, që kanë çuar në fitime të mëdha. Një
vendim i rëndë ky ndaj basketbollistit 24-vjeçar, që ka
mbyllur shumë shpejt karrierën e tij. Ai është konsideruar
fajtor për vënie bastesh në më shumë se një ndeshje. Madje
në disa prej tyre ai ka luajtur për disa minuta. “Nuk ka asgjë
më të rëndësishme sesa të mbrosh integritetin e sportit tonë”,
ka thënë Adam Silver, komisionari i NBA-së. Hetimi ndaj
lojtarit vijon ende, por aq sa NBA ka zbuluar se ka mjaftuar
për ta shkualifikuar përjetë lojtarin. Hetimi ka zbuluar se
lojtari para ndeshjes së 20 marsit ka dhënë informacione për
gjendjen e tij shëndetësore. Një person tjetër ka vënë bast 80
mijë dollar në emër të Porterit, që u kthye në një bast online,
ku fitoi 1.1 milion dollarë. Lojtari këtë sezon ka luajtur në 26
ndeshje me Toronton, mesatarisht 13.8 minuta për ndeshje.
Ai ka vënë baste edhe për ndeshje të tjera të NBA apo në G-
League në të paktën 13 raste mes janarit dhe marsit të këtij
viti.

Guardiola me çdo kusht e dëshiron
transferimin e Musialas 

Pep Guardiola raportohet se ka vendosur për objektivin
kryesor të afatit kalimtar veror për Manchester Cityn. “The
Guardian” raporton se City pritet të bëjë një ofertë të madhe
për të nënshkruar me yllin e Bayern Munchenit, Jamal
Musiala. 21-vjeçari me paraqitje impresive ka tërhequr
interesimin e Liverpoolit, Manchester Unitedit dhe Arsenalit.
Në 36 ndeshje të zhvilluara në të gjitha garat këtë sezon për
Bayernin, Musiala ka shënuar 12 gola dhe ka dhuruar shtatë
asistime. Sipas “Transfermarkt”, kartoni i Musialas vlerësohet
rreth 110 milionë euro.

Klopp: Atalanta e meritoi kualifikimin 

Trajneri Jurgen Klopp ka thënë se Atalanta e ka merituar
kualifikimin tutje në Ligën e Evropës. Strategu gjerman ka
thënë se tash e tutje “Reds” duhet të mendojë për titullin në
Premierë Ligë. “Atalanta e meritoi të kalonte më tej. Kur fiton
3-1 pas dy ndeshjeve do të thotë që e meriton. Ishte e
vështirë ta përmbysnim rezultatin pas humbjes së parë. Kjo
ishte ndeshja ime e fundit evropiane me Liverpoolin. Tani do
të mendojmë për Premierë Ligë, ku janë tri skuadra në garë
për titullin kampion”, ka thënë Kloppi. 

Pioli: Roma ishte më e vendosur dhe
meritoi kualifikimin 

AC Milan përsëri humbi nga Roma, duke i dhënë fund
rrugëtimit në Evropa Ligë. Trajneri Stefano Pioli u shfaq i
sinqertë në deklaratën pas ndeshjes, teksa theksoi se skuadra
Roma e meritoi kalimin në gjysmëfinale. “Roma shfaqi më
shumë cilësi në fushë. Ishte më e vendosur dhe e meritoi
kualifikimin. Çfarë na mungoi? Cilësia dhe kualiteti. Krijuam
raste, por mungoi cilësia e nevojshme për të shënuar”, ka
deklaruar Pioli.

SHKURT 

Përzgjedhësi i Kombëtares së
Gjermanisë, Julian
Nagelsmann, ka nënshkruar
një kontratë të re dhe do të
mbetet në këtë post të paktën
deri pas përfundimit të
Botërorit 2026, ka njoftuar sot
(e premte) Federata e

Futbollit e Gjermanisë. “Ky
është një vendim nga zemra.
Është një nderi madh të jem
trajner i kombëtares”, ka
thënë Nagelsmann. Ky
njoftim vjen vetëm disa javë
para se Gjermania të jetë
nikoqire e Kampionatit

Evropian 2024, që do të
zhvillohet në muajt qershor
dhe korrik. “Së bashku ne
duam të kemi një Kampionat
Evropian të suksesshëm në
shtëpi”, është shprehur
Nagelsmann. 
“Federata e Futbollit e

Gjermanisë ishte ‘absolutisht
e bindur’ se do të mbajë
Nagelsmann përtej këtij viti”,
ka thënë drejtori i
kombëtares, Rudi Voeller. 
Vendimi i trajnerit për ta
rinovuar kontratën deri në
Botërorin e vitit 2026 ka çuar

një “sinjal të fortë”, ka thënë
presidenti i Federatës, Bernd
Neuendorf. Ky njoftim
njëherësh u jep fund njëherë e
përgjithmonë spekulimeve
për një rikthim të mundshëm
të teknikut gjerman te Bayern
Muncheni.

Gjermania ‘blindon’ Nagelsmannin me kontratë të re 

BERGAMO, 19 PRILL - Atalanta
shkroi historinë përballë
Liverpoolit. Skuadra e Gasperinit
eliminoi skuadrën e Jurgen
Kloppit, duke siguruar një
kualifikim për në gjysmëfinalet e
Evropa Ligës. Humbja 0-1 në
“Gewiss Stadium” rezultoi e
ëmbël, pasi Berat Gjimshiti me
shokë festuan falë suksesit të
jashtëzakonshëm 0-3 në
“Anfield”. 
Mbrojtësi i kombëtares shqiptare
falënderoi tifozët për
mbështetjen dhe kualifikimin
fantastik ia dedikon gjithë qytetit
të Bergamos. “Krenari dhe
lumturi, tifozët na përkrahën dhe
na shtynë gjatë gjithë javës. Një
gjë e tillë u vu re edhe gjatë
ndeshjes. Goli i Salah ishte një
episod fatkeq. Vuajtëm në 20
minutat e para nga shpejtësia e
tyre, por e ruajtëm përqendrimin.

Më pas reaguam, morëm masat e
duhura. E merituam kualifikimin
në dy ndeshjet që zhvilluam. Dua
t’ua dedikoj të gjithë këtë tifozëve
dhe qytetit të Bergamos. Kjo
arritje duhet të na japë shtytjen e

nevojshme për ndeshjet e
ardhshme. Ne duhet të ndihemi
krenarë për veten dhe të japim
gjithçka në të gjitha
kompeticionet”, u shpreh
Gjimshiti. 

Gjimshiti: Krenari dhe 
lumturi, e merituam 
kualifikimin ndaj Liverpoolit

ROMË, 19 PRILL - Italia do të ketë
pesë skuadra që do të garojnë në
edicionin 2024-25 të Ligës së
Kampionëve, pasi Roma dhe
Atalanta kaluan në gjysmëfinale
të Ligës së Evropës të enjten
mbrëma, ndërsa Fiorentina
rezervoi vendin e saj në katër më
të mirët e Ligës së Konferencës.
Roma arriti në një fitore në total
prej 3-1 ndaj Milanit të Stefano
Piolit, ndërsa Atalanta mundi
Liverpoolin e Jurgen Kloppit me
të njëjtën diferencë në dy
ndeshje. Fiorentina mundi
Viktoria Plzenin me rezultat 2-0
pas vazhdimeve. Federata
italiane është e para që ka
siguruar një vend shtesë në
garën kryesore të Evropës, pasi
Gjermania dhe Anglia duket se
do të luftojnë për vendin tjetër
shtesë në Ligën e Kampionëve. 
Edicioni 2024/2025 i Ligës së

Kampionëve do të ketë 36 klube
në vend të formatit aktual prej 32
skuadrash. Ka ende një mundësi
ku Italia mund të ketë gjashtë
skuadra që do të konkurrojnë në
Ligën e Kampionëve sezonin e
ardhshëm. Në mënyrë që kjo të
ndodhë, një skuadër italiane do

të duhet të fitojë Ligën e Evropës
dhe, më e rëndësishmja, ta
përfundojë sezonin e Serisë A
jashtë top katërshes. Kjo do të
thotë se Roma ose Atalanta, të
cilat janë në garë, aktualisht janë
në vendin e pestë dhe të gjashtë
në Serinë A.

Seria A do të ketë pesë
skuadra në Ligën e Kampionëve
për sezonin 2024/25

- Imer Osaj shpall te pavlefshme dëftesat
dhe diplomën e shkollës se mesme se
Policise ''Akademia Policore Vushtrri.

- Blerta Qerimaj shpall te pavlefshme
dëftesat dhe diplomën e shkollës se
mesme “Xheladin Deda”.

- Haxhi Gutaj nga Gjakova shpall të pavlef-
shme diplomën e Gjimnazit “Hajdar
Dushi” Gjakovë.

- Sinavere Ramaj nga Skivjani KK Gjakovë
shpall të pavlefshme dëftesën e sh.f.m.u.
“Ukshin Miftari” Skivjan KK Gjakovë.

- Yllka Tafaj nga Gjakova shpall të pavlef-
shme diplomën e sh.m. Teknike
“Nexhmedin Nixha” Gjakovë.

- Blerim Alimusaj nga Skivjani KK Gjakovë,
shpall të pavlefshme diplomën e sh.m.e.
“Kadri Kusari” Gjakovë.

- Mirjeta Muhadri nga Damjani KK
Gjakovë, shpall të pavlefshme diplomën e
Gjimnazit “Hajdar Dushi” Gjakovë.

- Alban Selimi shpall të pavlefshme dëfte-
sat e shkollës së mesme “Gjin Gazulli”
Prishtinë, nga kl. 10.11.12.

- Lëshoj banesë me qira në Lagjen
Dardania afër "Bill Clintonit", kati tretë,
banesa posedon të gjitha kushtet ele-
mentare, dy dhoma, kuzhinë e veçanet
me pamje nga parku me çmim sipas mar-
rëveshjes tel: 045-891-338 ose 
049-616-139 

- Lëshoj banesën me qira në lagjen
Bregu i Diellit te Furra "Qerimi2", i ka dy
dhoma të fjetjes, sallon me kuzhinë,
shpajz dhe dy ballkona. Për info
044/332-640. 

- Lëshoj banesën me qira në lagjen
Bregu i Diellit te Furra Qerimi2, i ka dy
dhoma të fjetjes , sallon me kuzhinë,
shpajz dhe dy ballkona. Për info
044/332-640. 

- Lëshoj banesën me qira e cila gjendet
prapa AAK-së me kushte të volitshme
dhe po ashtu me çmim të volitshëm. Për
informata më të hollësishme na kontak-
toni në numrin e tel: viber
+37744162783 dhe 049/900-994. 

- Lëshoj banesën me qira ne lagjen Bregu
i Diellit 2 te banesat e bardha, afër
Shkollës Iliria banesa është dy dhomshe
e mobiluar komplet, për info lajmërohu-
ni në tel: 044/262-940 dhe 049/ 737-867. 

- Lëshoj banesën me qira, e cila gjendet
prapa AAK-së, me kushte të volitshme
dhe po ashtu me çmim të volitshëm. 

- Për informata më të hollësishme na
kontaktoni në numrin e telefonit: 044-
162-783. 

- Lëshohet banesa me qira ne qendër të
Prishtinës afër Sheshit Zahir Pajaziti,
banesa është dy dhomshe e mobiluar,
lëshohet me qira prej 1 qershori 
deri me 1 gusht (dy muaj), çmimi sipas
marrëveshjes. Për informata në tel.
044/171-328. 

>> SHPALLJE TË VOGLA <<

